
Meeqqat atuarfiani angajullerni atuartunut meeqqat atuarfiani atuartitsinermut tapertaliullugu 

suliffeqarfimmiisitsilluni iluaqutissartaanik, Naalakkersuisut ajoqutissartaanillu 

peqquneqarnissaannik aamma aaqqiinermik naliliisumik Inatsisartut atortuulersitsinerup 

nassuiaasiornissamik, aalajangiiffigisassaattut siunnersuut. Aaqqiineq 

atortuulersinneqassagaluarpat tamanna Namminersorlutik Oqartussanut kommuninut 

kingunerisinnaasai nassuiaammi aningaasaqarnikkut, aamma allaffissornikkullu 

nalilerneqassapput. aallartinnginnerani nassuiaat Inatsisartunut agguaanneqassaaq.  

(Inatsisartunut ilaasortaq, Bo Martinsen, Demokraatit) 

Atassummiit siunnersuut soqutigalugu tigusimavarput. Meeqqat atuarfianni angajullerni atuartut 

atuarnerminnut tapertaliullugu suliffeqarfimmi misiliinissamut periarfissaqarnissaat pitsaasumik 

siunertaqartutut isigaarput. Inuusuttut atuarfimmi teoriimik ilinniarnerminnut saniatigut 

sulinermut, akisussaassusermut, suleqatiginnermut aammalu suliffeqarfiup ulluinnarni qanoq 

ingerlanneqarneranut ilisimasaqalernissaat pingaaruteqarpoq. Tamanna inuusuttup siunissami 

ilinniakkamik imaluunniit suliffeqarfimmik toqqaanissaanut pitsaanerusumik tunngavissiisinnaavoq. 

Atassummiit pingaartipparput inuusuttut ataasiakkaat amerlanerusunik periarfissaqarnissaat, 

aammalu namminneq soqutigisaminnik piginnaasaminnillu misilittagaqarsinnaanissaat. 

Atassummiit eqqarsartariaaseq tunngavigalugu isumaqarpugut pisortat periarfissat 

pilersissinnaagaat, kisianni inuusuttut, angajoqqaat, atuarfiit suliffeqarfiillu namminneq 

aalajangiinissamut periarfissaat ataqqineqartariaqartut. Taamaattumik suliffimmik misiliineq 

periarfissatut isigineqartariaqarpoq, pinngitsaaliissutinngorlugu aaqqissuussatut pinnani. 

Atassummiit inuusuttortatta meeqqat atuarfianiit ingerlariaqqinnissaat suliffeqarfinnut aamma 

ilinniaqqiffinnut allanut pingaartilluinnarparput, taamaattumik suliassaraarput inuusuttortatta 

aammalu meerartatta aqqutissai pitsaasumut alloriarnissamut siunnersiussallugit. Taamasiorutta 

siunissaq uagutsinnut aammalu meerartatsinnut aningaasarsiornikkut pitsaasutsip 

patajaattuaanarnissaa qulakkiissavarput.  

Aamma pingaaruteqarpoq aaqqissuussinerup kommuninut aningaasaqarnikkut allaffissornikkullu 

qanoq kinguneqarsinnaanera ersarissumik misissorneqarnissaa. Aaqqissuussineq pitsaasumik 

siunertaqaraluartoq, kommunit aningaasatigut artukkerneqassanngillat, atuarfiillu allaffissornikkut 

suliassaannik pisariaqanngitsumik annertusaanissaq pinaveersaartinneqartariaqarpoq. 

Atassummiit isumaqarpugut pisortat suliassaat periarfissanik pilersitsinermut 

tunngatinneqartariaqartut, innuttaasullu namminneq piumassutsiminnik periarfissanik atuinerat 

nukittorsarneqartariaqartoq. 



 
Suliffeqarfiit aamma aaqqissuussinermi pingaarutilimmik inissisimassapput. Meeqqat inuusuttullu 

suliffeqarfimmut misiliisut ilinniartinneqarnissaat isumannaatsumillu peqataatinneqarnissaat 

qulakkeerneqartariaqarpoq. Suliffimmik misiliineq suliffeqarfiit sulisussanik pisariaqartitsinerannut 

aamma inuusuttullu siunissami ilinniagaqarnissamut suliffeqarnissamullu piareersarnerannut 

iluaqutaasinnaavoq. Taamaalilluni atuarfiup suliffeqarfiullu akornanni attaveqaqatigiinneq 

nukittorsarneqarsinnaavoq. 

Atassummiit Naalakkersuisut nassuiaammik suliaqarnissaat tapersersorparput, tassanilu 

iluaqutissat ajoqutissallu kiisalu Namminersorlutik Oqartussanut kommuninullu aningaasaqarnikkut 

allaffissornikkullu kingunerisinnaasat sukumiisumik nalilersorneqarnissaat pingaaruteqartutut 

isigaarput. Aamma pingaartuuvoq Kalaallit Nunaanni illoqarfiit nunaqarfiillu akornanni periarfissat 

assigiinngissinnaanerat eqqarsaatigineqassasoq, taamaalilluni aaqqissuussineq sumiiffinni 

assigiinngitsuni naleqqussarneqarsinnaalluni. 

Atassutip politikkikkut tunngaviata ilagaat inuit namminneq inuunerminnik aalajangiisinnaanerat, 

akisussaassuseqarnerat aammalu periarfissaqarluarnissaat. Tamanna aamma meeqqat atuarfianni 

angajullerni atuartunut atuuppoq. Inuusuttut sulinermut qaninnerulersinnerisigut, namminneq 

piginnaasaminnik misiliisinnaanerat aammalu siunissami ilinniagaqarnissamut suliffeqarnissamullu 

ilisimasaqarnerulernissaat tapersersorneqarsinnaavoq. Atassummiit anguniagarput tassaavoq 

inuusuttut amerlanerusunik periarfissaqarnissaat, namminneq toqqaanissamut periarfissaat 

annertunerulersillugit, pisortallu pisariaqanngitsumik aqutsinerat allaffissornerallu annertusarnagu. 

Taamaattumik siunnersuutip siunertaa pitsaasutut isigaarput, aammalu Naalakkersuisut 

nassuiaammik suliaqarnissaat tapersersorlugu. Aamma erseqqissaatigaarput aaqqiineq qanoq 

ilusilerneqassanersoq eqqarsaatigilluagassaasoq, taamaalilluni inuusuttut, angajoqqaat, atuarfiit, 

suliffeqarfiit kommunillu tamarmik pitsaasumik peqataatinneqarsinnaaqqullugit. 

Taama oqaaseqarluta siunnersuuteqartoq taperserparput, Kultureqarnermut, Ilinniartitaanermut 

Ilisimatusarnermut Ilageeqarnermullu Ataatsimiititaliamut innersuullugu inassutigaarput.  

 


